
● 1 июньдә  Кол Шәриф мәчете янәшәсендәге мәйданның түбән ярусында “Без төрле, әмма без – бергә!” хорлар конкурсы гала-концерты булды. Чарада ТР Дәүләт Советы Рәисе Фәрит Мөхәммәтшин, ТР Президенты ярдәмчесе Ләйлә Фазлыева, “Казан Кремле” музей-тыюлыгы Зилә Вәлиева катнашты. 

Төрле халыклар җырларын башкаруны күз уңында тоткан конкурс “Татарстан – яңа гасыр” республика иҗтимагый хәрәкәте тарафыннан үткәрелә. Аның зона турлары республика районнарында уздырылган. Гала-концертта исә Татарстанның 24 районыннан 25 хор коллективы катнашты. Алар арасында балалар, студентлар, ветераннар, фольклор хорлары бар иде. 

Иң элек Нәҗип Җиһановның “Республикам минем” кантатасын барлык коллективлар башкаруында яңгырады. Аннары Фәрит Мөхәммәтшин бәйрәмгә җыелучыларны сәламләп, Халыкара балаларны яклау көне белән тәбрикләде. 

“Халыкара балаларны яклау көне – бөтен планетада билгеләп үтелә торган бәйрәм. Безгә, әти-әниләргә, балаларыбыз, оныкларыбыз – иң кадерлеләр.”, – дип билгеләп үтте ул. ТР парламенты башлыгы әйтүенчә, Татарстанда төрле яшьтәге кешеләргә белем бирү, ярдәм итү, аларны үстерүгә күп көч куела. – Биредә сабыйларны да, мәктәп укучыларын да, кадерле ветераннарыбызны да күрүемә шатмын. Татарстан – моннан 15 ел элек Җир хартиясе – гармоник үсеш, экологияне саклау, Татарстанның күптөрлелеге, күпмәдәнилеге өчен нигез булган документ кабул иткән бердәнбер төбәк”. Фәрит Мөхәммәтшин республикада Сабан туе, “Каравон” һ.б. милли бәйрәмнәрнең билгеләп үтелүен искәртте, бүген Казанга төрле шәһәрләрдән, районнардан килгән меңләгән бала, өлкән кеше чыгыш ясап, башкару осталыгын гына түгел, милли үзенчәлекләрен, мәдәниятен, һәр халыкка хас милли традицияләрне күрсәтә, диде. Ул ТР Президенты исеменнән бүгенге бәйрәмне оештыручыларга рәхмәт белдерде. 

Гала-концертта “Талир тәңкә” фольклор хоры (Түбән Кама), Менделеевскиның Бөек Ватан сугышы һәм хезмәт ветераннары хоры, Әлмәтнең җыелма хоры һ.б. коллективлар татар җырлары башкарды, рус һәм башка милли җыр-биюләр халыкны үзенә җыйды. 

Аннары конкурсның җиңүчеләрен бүләкләү тантанасы булды.
● 1 июньдә  Дәүләт Советында сәламәтлек саклау өлкәсендә хокукларны тәэмин итүгә багышланган “түгәрәк өстәл” утырышы булды. Аныд эшендә парламент җитәкчесе урынбасары римма Ратникова катнашты.

Социаль сәясәт комитеты рәисе Светлана Захарова әйтүенчә, сәламәтлек саклау өлкәсендә кеше хокукларын тәэмин итү бөтен дөньяда актуаль мәсьәлә булып кала. Медицина өлкәсендә эшләүче белгечләрне һәм киң җәмәгатьчелек вәкилләрен җәлеп итеп бу юнәлештә мөһим карарлар эзләп табу таләп ителә. Шул максатта һәр төрле конференцияләр, очрашулар, симпозиумнар уздырыла. 

Тема буенча фикер алышуларда Дәүләт Советы депутатлары Алексей Созинов, Геннадий Глушков, Разия Садыйкова, Руслан Йосыпов, шулай ук Медицина хокуклары милли институты генераль директоры Юлия Павлова, ТР медицина хезмәткәрләре ассоциациясе советы рәисе Ростислав Туишев һәм башкалар катнашты. Алар гражданнарга медицина хезмәте күрсәткәндә кеше хокукларын тәэмин итү, медицина ярдәменең сыйфатын яхшырту, медицина оешмаларының һәм аерым хезмәткәрләрнең хокуклары һәм бурычлары турында сөйләделәр. 

ТР Дәүләт Советы Рәисе урынбасары Римма Ратникова матбугат чаралары белән хезмәттәшлекнең медицина оешмалары өчен өстенлекләренә игътибар юнәлтте. “Медицина өлкәсендә кеше хокуклары турында сөйләгәндә, матбугат органнары белән аалаша белү, дөрес мәгълүмат таратау аеруча мөһим, - диде ул. – Жөрналистлар кызык материал булдырыр өчен тырыша, шуңа күрә мәгълүмат җитешмәгән очракта алар үзләреннән өстәргә мәҗбүр булалар. Алардан качып йөрергә түгел, ә киресенчә, алар белән очрашуны эзләргә кирәк”. 

“Түгәрәк өстәл” Казанда планлаштырылган халыкара фәнни-гамәли конференция кысаларында уздырылды.

● 1 июньдә  “Казан” милли-мәдәни үзәгендә “Балкыш” IV республикакүләм фестиваленең зона буенча сайлап алу туры булды. Анда фестивальнең оештыру комитеты җитәкчесе, ТР Дәүләт Советы Рәисе Фәрит Мөхәммәтшин, Казан каласы башкарма комитеты җитәкчесе урынбасары Дамир Фәттахов, Татарстан төбәк ветераннар иҗтимагый оешмасы җитәкчесе Хәбир Иштирәков һ.б. шәрәфле кунаклар катнашты. 

Казандагы сайлап алу турында Татарстан башкаласының барлык районнарыннан һәм Казан тирәсендәге муниципаль районнардан катнашучылар иҗади көч сынаша. Бүген 700 ләп кеше, барлыгы 23 коллектив чыгыш ясый. Былтыр “Балкыш”та 10 мең чамасы ветеран катнашса, быел алар тагын да күбрәк булыр дип көтелә. Казандагы сайлап алу турының 2 көндә үткәрелүе дә шуны раслый. 

Бу хакта “Хәбир Иштирәков хәбәр итте. Аның сүзләренә караганда, фестивальдә катнашучының иң өлкәнененә — 94 яшь. 

Фестивальнең сайлап алу туры җыелма хорның “На берегу великой Волги” җыры белән башланып китте. Аннан соң “Калинка” яңгырады. Әлеге хорда, 140лап кеше җырлавы мәгълүм. Гомумән, бүгенге чыгышларда хорларда өстенлек бирелгән. Икенче бер җыелма хор жюри хөкеменә “Казан кичләре” җырын тапшырды. Әлеге хорда шактый кеше җыелган булуга да карамастан, алар төрле-төрле татар милли костюмнарыннан чыгыш ясады. Ветераннар шагыйребез Габдулла Тукайны да онытмаган: татар халкының бөек улы тууына 130 ел тулу уңаеннан, Галия Сәйфуллина “Теләнче” шигырен сәнгатьле итеп укыды. 

Фестивальнең режиссеры Раушан Шәриф сүзләренчә, узган ел фестиваль Бөек Җиңүнең 70 еллыгына багышланган булса, быел тормыштагы, көнкүрештәге вакыйгаларга өстенлек бирелгән. “Балкыш”ның гала-концертында да өлкән артистларның дөньяда барган вакыйгаларга мөнәсәбәте, фикерләре чагылыш табачак. 

Чараны рәсми ачу тантанасында Фәрит Мөхәммәтшин: “Фестивальнең оештыру комитеты рәисе буларак, мин ветераннар, өлкән яшьтәге үзешчән артистлар фестиваленә мин бик зур игъибар бирәм. Без сәләтле яңа кешеләрне ачабыз. Сез олы яшьтә булсагыз да, авыруларыгызга да карамастан, кайчагында үзегезне начар хис итсәгез дә, сәхнәдә чыгасыз. Сез яшьләргә иҗатыгызны, рухыгызны, кәеф күтәренкелеге бирәсез, - дип мактау сүзләре җиткерде һәм лаеклы җиңүләр теләде. – Бу яшьтәге активлыгыгыз сезнең гомер озынлыгын арттыра төсле. Сез хезмәттәшләрегез белән аралашып, тормышыгызны тагын да матур бизәкләргә баетасыз”. 

Журналистлар белән аралашу вакытында ТР парламенты башлыгы Фәрит Мөхәммәтшин фестивальгә зур ихтыяҗ булуын ассызыклады. “Фестивальдә ветераннар танышалар, дуслашалар, элеккеге дусларын табып аралашу мөмкинлеге бирә. Сабан туена килгән Кырым хезмәттәшләребез дә әлеге фестивальдән хәбәрдар. Кырым халкы каршында чыгыш ясарга ветераннарыбызны үзләренә дәштеләр. Җыелма концерт ясап, анда артистларыбызны җибәрәчәкбез”, - диде ул. 

Фестивальнең сайлап алу турлары район һәм калаларда уздырылганнан соң, көз көне гала-концерт белән тәмамланачак.

● 3 июньдә  республика парламентында журналистларга ТР Дәүләт Советы Рәисе Фәрит Мөхәммәтшин, парламентара очрашулар сәяси, икътисади, социаль, мәдәни һәм башка мөнәсәбәтләрне ныгыту мөмкинлеге бирә, дип белдерде. РФ Федераль Җыены белән Әрмәнстан Республикасы Милли җыены хезмәттәшлеге буенча парламентара комиссия утырышы эшендә шундый бурычлар куелды.

ТР парламенты җитәкчесе Парламентара комиссиянең 27 нче утырышында Әрмәнстан кунакларына Татарстанның икътисади куәте һәм үсеше турында сөйләде. “Иң мөһиме - советлар чоры потенциалын саклап калдык”, - диде ул һәм республика сәнәгать, нефть химиясе, самолет, вертолет, корабль, машина, автомобиль төзелешләре һәм башка өлкәләрдә зур мөмкинлекләргә ия. 

Без елына 30 млн тоннадан артык нефть чыгарабыз, үзебезнең “Танеко” нефть эшкәртү заводын төзедек, - диде Ф.Мөхәммәтшин. – Күп кенә Европа дәүләтләре белән сәүдә элемтәләребез җайга салынган, инвестицияләр җәлеп итү, республика икътисадында тотрыклылык саклау буенча мәсьәләләрне хәл итәбез”. 

ТР Дәүләт Советы Рәисе сүзләренчә, Татарстанда 7 мең әрмән яши. “Алар бик бердәм диаспора, кызыклы, иҗади халык. Без уртак тел таптык, безнең республикадагы барлык милләтләр дус һәм тату яшиләр, - дип ассызыклады ул. – Без Татарстанда яшәүчеләргә һәрвакыт ачык”. 

Ф.Мөхәммәтшин фикеренчә, Татарстан өчен төбәк хезмәттәшлеге – икътисадны үстерү юнәлешендә иң өстенлекле юнәлешләрнең берсе. “Россиягә каршы санкцияләр шартларында без федераль үзәк белән килешеп ислам хезмәттәшлеген үстерәбез. Татарстан Президенты бу юнәлештә актив эш алып бара. Без ислам илләреннән капитал килүен көчәйттек. Аларның инвестициләре яңа производстволар төзелеше, салым базасын киңәйтү буенча планлаштырылган проектларны чынга ашырырга ярдәм итәчәк”, - диде һәм республикада шулай ук мәдәниятне, телне, традицияләрне һәм гореф-гадәтләрне саклау буенча җитди эш башкарыла, дип өстәде ул. 

Әрмәнстан турында сөйләгәндә, ТР Дәүләт Советы Рәисе бу илгә соклануын белдерде, Әрмәнстан Россиядән территориаль ерак, уртак чикләре юк, диде. “Әмма шулай да, безгә элемтәләрне саклап кала алдык һәм аның белән гоуррланабыз”, - дип ассызыклады ул. 

“Сезнең мәгълүмат кызыклы, ә иң мөһиме – безнең мөнәсәбәтләргә башкача карау мөмкинлеге бирә”, - диде Федерация Советының Федераль корылыш, төбәк сәясәте, җирле үзаидарә һәм Төньяк эшләре буенча комитет әгъзасы Николай Рыжков.

● 4 июньдә  Сабантуй бәйрәме Түбән Камада үтте. Татар милли мәдәнияты үсешенең ачык мисалына әйләнгән әлеге бәйрәм хуҗаларын һәм кунакларын республика җитәкчелеге исеменнән ТР Дәүләт Советы Рәисе Фәрит Мөхәммәтшин котлады.

Сабантуй мәйданына килеп төшкәч, Фәрит Мөхәммәтшин Түбән Кама муниципаль районы башлыгы Айдар Метшин белән бергә язгы кыр эшләрендә катнашкан авыл хуҗалыгы техникасын карады, сәнәгать предприятиеләре оештырган мәйданчыклар белән танышты һәм кешеләр белән сөйләште. 

Сабантуй татар милли гореф-гадәтләренә, риваятьләренә нигезләнгән театраль пролог белән ачылды. Массакүләм тамашада шулай ук Түбән Каманың милли-мәдәни автономияләре вәкилләре дә катнашты. 

Сабантуйны ачып җибәреп, Тәбән Кама мэры Айдар Метшин 2016 елның шәһәр өчен истәлекле булуын билгеләп үтте. “Шәһәребезнең 50 еллык юбилее елында мәйдан беренче төзүчеләрне, ветераннарны һәм бүгенге химикларны, шинчыларны, төзүчеләрне җыйды, - диде ул. – Түбән Кама Татарстанның нефть химиясе башкаласы, илебезнең иң зур сәнәгать үзәкләреннән берсе булып санала. Сез барыгыз да фидакарь хезмәтегез белән мондый бәягә һәм рәхмәт сүзләренә лаек”. 

ТР Дәүләт Советы Рәисе Фәрит Мөхәммәтшин үзенең чыгышын Татарстан Президенты котлавын уку белән башлады. “Сабантуй – табигатьнең уянуы һәм хезмәт билгесе, халкыбызның кунакчыллыгы символы, - диелә котлауда. – Ул гомумхалык бәйрәме буларак Россиянең төрле төбәкләрендә һәм дөньяның кхп кенә илләрендә бәйрәм ителә”. 

Фәрит Мөхәммәтшин әйтүенчә, Түбән Каманың 50 еллык юбилее республика күләмендә мөһим вакыйга. “Ярты гасыр эчендә Түбән Кама нык үсте, - дип билгеләп үтте ул. – Кечерәк эшче бистәдән гаять куәтле индустриаль шәһәргә әйләнде. Бу уңышларның нигезендә барыгызның да өлеше бар”. 

Түбән Каманың күп милләтле шәһәр булуына басым ясап, Фәрит Мөхәммәтшин татар бәйрәме саналган Сабантуйны барлык халыклар үз итүен юилгеләп үтте. “Республикабызда һәм Түбән Камада яшәгән барлык халыклар бергәләшеп бәйрәм итә, - диде ул. – Сез республика шәһәрләре арасында беренчеләрдән булып Татарстан халыклары ассамблеясының филиалын оештырдыгыз, Халыклар дуслыгы йорты ачтыгыз, Түбән Камада яшәгән халыкларның гореф- гадәтләрен, телләрен, җырларын саклыйсыз”. 

Түбән Кама халкына якты киләчәк теләп, Фәрит Мөхәммәтшин шәһәрнең киләчәктә дә Татарстан икътисадындагы зур урынын саклап каласына ышаныч белдерде.

● 6 июньдә  М. Җәлил исемендәге Татар дәүләт опера һәм балет академия театры янындагы Александр Пушкин һәйкәле каршында рус халкының бөек шагыйре тууына 217 ел тулуга һәм Рус теле көненә багышланган шигърият бәйрәме узды. 

Пушкинны искә алу тантанасында Татарстан Республикасы Президенты Рөстәм Миңнеханов, ТР Дәүләт Киңәшчесе Минтимер Шәймиев, ТР Дәүләт Советы Рәисе Фәрит Мөхәммәтшин, ТР Дәүләт Советы Рәисе урынбасары Римма Ратникова, ТР Премьер-министры урынбасары Васыйл Шәйхразиев, ТР мәдәният министры Айрат Сибагатуллин, республика парламентының Мәгариф, мәдәният, фән һәм милли мәсьәләләр комитеты рәисе Разил Вәлиев һәм башка рәсми затлар катнашты. 

Иртәдән бирле Пушкин һәйкәле янында шигъри әһәңнәр яңгырады. Татарстанның танылган әдипләре, мәктәп укучылары Пушкин шигырьләрен укыды. Парламентның Мәгариф, мәдәният, фән һәм милли мәсьәләләр комитеты рәисе Разил Вәлиев татарның бөек шагыйре Габдулла Тукайның “Пушкинга” дип аталган шигырен сөйләде. Бу әсәрдә рус шагыйрен ул кояш яктысына тиңли, аңа мәдхия укый. 

Казанда Пушкин Һәйкәленә чәчәкләр салу тантанасында шагыйрьнең нәселеннән булган барон Александр фон Гревениц катнашты. Ул Казанга хатыны һәм дүрт баласы белән килгән. Аның әтисенең бабасы Россиядән 1917 елда эмиграциягә китә. Нибары ярты гасырдан артык вакыт узганнан соң гына аның оныклары тарихи ватаннарын кайтып күрә алган. 

Тантаналы чара Муса Җәлил исемендәге Татар дәүләт опера һәм балет академия театрында дәвам итә.

● 7 июньдә  ТР Дәүләт Советында КПРФ фракциясе журналистлар өчен матбугат конференциясе уздырды. очрашуда коммунист-депутатлар Артем Прокофьев һәм Александр Комисаров катнаштылар.

КПРФ фракциясе әгъзалары Бөтенроссия коммунист-депутатлар форумы турында сөйләделәр. Артем Прокофьев әйткәнчә, КПРФ яклы депутатлар саны илдә 10 меңнәнә артып китә. Татарстанда шундый 317 депутат бар. Мәскәүдә үткән җыенда республикадан 7 кешелек делегация катнашан. Әлеге очрашуда депутатларның җирле вәкиллекле органнарда эшләү юнәлешләре билгеләнгән. 

ТР Дәүләт Советының унсигезенче утырышы йомгаклары турында сөйләгәндә, депутатлар ТРның 2015 елгы бюджеты үтәлеше турындагы законга игътибар иттеләр. Алар шулай ук Мәҗбүри медицина иминияте фонды бюджеты үтәлеше турындагы чыгышның бик күп сорау тудыруын да искә төшерделәр. 

Аннары депутатлар журналистларның сайлаулар һәм закон инициативалары турындагы сорауларына җавап бирделәр.

● 8 июньдә  Фәрит Мөхәммәтшин һәм Татарстан Республикасы Эчке эшләр министрлыгының ЮХИДИ идарәсе башлыгы Рифкат Миңнеханов Казан аэропортында Россия күләмендә уздырылган “Куркынычсыз тәгәрмәч-2016” бәйгесендә катнашып җиңү яулаган яшь инспекторларны каршыладылар. 

Әлеге бәйге дүрт көн дәвамында Владивосток каласында уздырылган, анда Россиянең төрле регионнарыннан 300 ләп бала катнашкан. 

Казанның 18нче мәктәп укучылары Халисә Абашева, Екатерина Сергеева, Шамил Миңнеханов һәм Егор Сафиннардан җыелган Татарстан командасы Россия күләмендә уздырылган әлеге бәйгедә беренче урынны яулады. Бу елның көзендә Татарстан командасы һәм бәйгедә икенче урынны алган Липецк өлкәсе командасы Чехиядә узачаак Европа күләм конкурста Россия данын яклаячаклар. 

Татарстанның яшь инспекторлары соңгы елларда күп кенә халыкара ярышларда Россия исеменнән чыгыш ясады. Узган ел Европада алар беренче урынны алдылар. 

Республика командасы абсолют команда зачетында җиңүдән тыш ярышлар программасына кертелгән биш этапның өчесендә беренче урыннарны алдылар. Команда вәкилләре шәхси зачетларда да җиңүчеләр булдылар. Юл казасында зыян күргәннәргә беренче медицина ярдәме күрсәтүдә, велосипедта фигуралы йөрештә һәм юл хәрәкәтләре кагыйдәләрен белүдә татарстанлыларга тиңнәр булмаган.

● 9 июнь.  2020 елга Татарстанга туристлар агымын 3,8 миллионга җиткерергә планлаштырыла. Бу хакта бүген ТР Дәүләт Советының Икътисад, инвестицияләр һәм эшкуарлык комитетында Татарстанның Туризм буенча дәүләт комитеты җитәкчесе Сергей Иванов хәбәр итте. 

Сергей Иванов сүзләренә караганда, туристлар тоткан һәр сумның 43 тиене Татарстан казнасын баета. Узган ел, экскурсантларны да кертеп, Татарстанда барлыгы 2,7 млн турист булган. Туризм өлкәсендә күрсәткән хезмәтләрдән барлыгы 11,3 млрд сум акча кергән. 2014 ел белән чагыштырганда, бу 12,8 процентка күбрәк. Тармакара хезмәтләрне дә кушып санаганда, табыш 18,4 млрд сум тәшкил итә. Әлеге акчаларның 7,9 млрд сумы салым хисабына Татарстан бюджетын арттырган. 

Татарстанда туристлар арасында Болгар, Зөя һәм Казан Кремле популяр санала. Мисал өчен, Болгарга 2015 елда 349 меңнән артык (2014 ел белән чагыштырганда, 22 процентка күбрәк), Зөя утрау-шәһәрлегенә 261 мең кеше (2014 елдагыдан 43 процентка күбрәк) турист булырга өлгергән. Тәтеш, Чистай, Алабуга җирлекләрендә дә кунаклар саны сизелерлек арткан. Казан Кремленә былтыр 2,1 млн турист килеп киткән. 

Сергей Иванов 2016 елның беренче кварталында да бу күрсәткечләр уңай булуын билгеләп үтте. Аның әйтүенчә, республикада 40 меңнән артык кеше туризм өлкәсендә эшли. 

Татарстаннның туризм өлкәсен үстерү өчен республикада кече елга флотын яңарту ихтыяҗы зур, дип белдерде Сергей Иванов. 

Быел Идел һәм Кама елгалары буенда туристик-рекрацион кластерларны үстерү максаты куела. “Су саклау зоналары елында бу аеруча да актуаль. Булган объектларны яхшырту өстенә, яңаларын булдыру өчен яр буйларында эш алып барачакбыз. Кечкенә елга флотын үстерү дә мөһим бурыч”, - диде Сергей Иванов. Аның фикеренчә, су юлларын һәм тарихи объектларны туристларга күрсәтү өчен Татарстанда елга флоты паркын яңарту зарур. Республикада мондый паркта 17 транспорт исәпләнә, аларның уртача файдалану вакыты - 40 ел чамасы. 

Туристларны Татарстанга җәлеп итү өчен авыл хуҗалыгы, сәнәгать һәм автомобиль туризмы өлкәсендә сыйфатлы продукт җитештерү — туризм комитетының быелгы максатларының берсе. Туристлар өчен урта Идел һәм Идел буе федераль округы төбәкләре арасында төбәкара маршрут булдыру, Казанны шуның үзәге ясау да киләчәккә булган планнар исемлегендә. 

“Шифаханә һәм курортлар юнәлешендә дә эшчәнлекне арттырырга кирәк. Без бу өлкәдә зур потенциал күрәбез. Шифаханә-курортларга ярдәм итү сәламәт яшәү рәвешен үстерүгә һәм туристлар агымын арттыруга зур этәргеч булачак”, - дип саный Сергей Иванов. Татарстан шифаханәләренең барысының да зур территорияләре бар. Әмма алар шактый күп күләмдә салымнар түләргә мәҗбүр. Мәсьәләне шифаханә җитәкчеләре муниципалитетлар белән чишә. Сергей Иванов фикеренчә, салымнарның күләмен киметү шифаханә һәм курортлар эшчәнлеге үсешен арттырыга ярдәм итәчәк. 

Комитет рәисе Рафис Борһанов һәм депутатлар да бу фикерне хуплады. Татарстан – туризм сферасын икътисад тармагына кертүче регионнарның берсе, дип басым ясады комитет рәисе. Татарстанда туризмны ел әйләнәсе үстерү өчен депутатлар, Сәламәтлек саклау министрлыгы белән берлектә, сәламәтлек саклау өлкәсендә туризмны үстерү тәкъдимен кертте. 

Кече елга флотын яңарту буенча да фикерләр әйтелде. “Болгарга су юлы белән 5 сәгать бару озаграк, минемчә. Болгар белән Зөягә туристлар су юлы белән тизрәк бара алсын өчен бу мәсьәләне чишәргә, Татарстан Министрлар Кабинетына булган тәкъдимнәребез исемлегенә кертергә кирәк”, - дигән карарга килде комитет җитәкчесе Рафис Борһанов.

● 9 июньдә  РФ Дәүләт Думасының Аграр комитетында агросәнәгать өчен белгечләр әзерләү сорауларына багышланган “түгәрәк өстәл” утырышы булды. Киңәшмә эшендә ТР Дәүләт Советының Экология, табгитьтән файдалану, агросәнәгать һәм азык-төлек сәясәте комитеты рәисе урынбасары Ринат Гайзатуллин катнашты.

Федераль һәм региональ закон чыгару органнары депутатлары, министрлыклар, иҗтимагый оешмалар, тармак берләшмәләре, профсоюзлар вәкилләре, галимнәр һәм югары уку йортлары ректорлары белгечләр әзерләү программаларын камилләштерү, техник җиһазландыру өлкәсендә аграр вузларның авыл хуҗалыгы предприятиеләре белән хезмәттәшлеге, яшь белгечләрне авылга тарту турында сөйләштеләр. 

Ринат Гайзатуллин үз чыгышында АПК предприятиеләренең студентлар өчен практика уздыру мөмкинлеген киңәйтү, институтлар каршындагы уку-тәҗрибә хуҗалыкларына товар җитештерүче статусы бирү, яшь белгечләргә торак алыр өчен матди ярдәм күләмен арттыру турында тәкъдимнәр әйтте. Татарстан парламенты депутатының киңәшләре “түгәрәк өстәл”нең йомгаклау документында исәпкә алынды.

● 10 июньдә  республика Халыклар Ассамблеясы җитәкчесе, Татарстан Дәүләт Советы Рәисе Фәрит Мөхәммәтшин Россиянең яңа гражданнарына тантаналы рәвештә паспортлар тапшырды. Төп документ чит илдән республикага күчеп кайткан мигрантларга бирелде.

Мондый чаралар Дәүләт Советында беренче генә уздырылмый. Инде 2,5 ел дәвамында Россиянең яшь гражданнарына парламентта паспортлар тапшырыла. Россия гражданлыгы алган чит ил кешеләре өчен мондый чара беренче тапкыр үткәрелде. 

Бүген үз язмышларын Татарстан белән бәйләргә уйлаучылар төп документ һәм Россия Федерациясе гражданлыгы ала. Алар белән бергә сезгә Россия гражданы хокуклары һәм бурычлары да бирелә”, - диде Фәрит Мөхәммәтшин паспорт алучыларга мөрәҗәгать итеп. Парламент Рәисе Татарстанның күп милләтле һәм күп конфессияле булуын, республиканы Россиядә генә түгел, чит илләрдә дә таный башлауларын, аның икътисади яктан чәчәк атуын билгеләп үтте. 

“Безгә яхшы ният белән килгән, һөнәрле һәм эшләргә теләге булган, Россия һәм Татарстан законнарын үтәргә әзер кешеләр өчен республикада күп нәрсә эшләнелә”, - диде Фәрит Мөхәммәтшин. Аның сүзләренчә, Татарстанда якынча 73 мең тирәсе мигрант яши. Аларның шактые, Мәскәүдәге Миграция хезмәтенә мөрәҗәгать итеп, Татарстанда гражданлык алып, республикада калырга тели. 

Тантанада барлыгы 10 кешегә паспорт бирелде. Алар арасында моңа кадәр Казакъстан, Украина, Үзбәкстан, Вьетнам илләре гражданнары булганнар бар. Шуларның берсе — 2012 елда Татарстанга Үзбәкстаннан күчеп кайткан Әсфан Фәттахов. “Татар-информ” МА корреспондентына хәбәр иткәнчә, Әсфан әфәнденең тамырлары Мамадыш районыннан, аның әтисе һәм бабалары шунда туып үскән. Үзе исә 50 ел Үзбәкстанда яшәгәннән соң, Татарстанга кайтырга ниятләгән. “Бөтен туганнарым Казанда һәм Мамадышта, Ташкентта кызым гына калды, ул да күченеп кайтырга планлаштыра. Әлегә фатирны арендага алып торабыз, киләчәктә йорт салырга уйлыйбыз”, - диде ул. Гражданлык алуына сөенүен дә яшермәде. 

Моңа кадәр Украина гражданы булган Марина Волова чарада катнашучылар исеменнән республика парламентына мондый тантананы оештырган өчен рәхмәт белдерде һәм Россия гражданы исеменә тап төшермичә, бу исемне намус белән йөртәчәгенә вәгъдә бирде.
● 11 июньдә  Татарстан Республикасы Дәүләт Советы Рәисе Фәрит Мөхәммәтшин “Бигәш” аэропортында Куба Министрлар Советы Рәисе урынбасары Рикардо Кабрисас җитәкчелегендә килгән делегацияне каршылады.

Яр Чаллыга эшлекле сәфәре кысаларында мәртәбәле кунаклар "КАМАЗ" заводында булып андагы җитешәтерү белән танышачаклар, заводның Дан музеен караячаклар, ИТ-парк һәм балалар технопаркында булачаклар.

«КАМАЗ» ГАҖ дирекциясендә Татарстан Республикасы Президенты Рөстәм Миңнеханов белән Куба Министрлар Советы Рәисе урынбасары Рикардо Кабрисасның очрашты ниятләнгән. 

Куба Республикасы делегациясен каршылауда ТР Премьер-министры урынбасары - ТР сәнәгать һәм сәүдә министры Альберт Кәримов, «КАМАЗ» ГАҖ генераль директоры Сергей Когогиннар да бар иде,
● 11 июньдә  Чаллыда "С.П.Титов исемендәге Катыргы-кәгазь комбинаты" ның 35 еллык юбилеена багышланган тантаналы чара узды. ТР Дәүләт Советы Рәисе Фәрит Мөхәммәтшин, комбинатның генераль директоры Андрей Фомичев, автошәһәр Башкарма комитеты җитәкчесе Ринат Абдуллин һәм башка рәсми затлар коллективны котларга килде. Бәйрәмдә шулай ук компаниянең чил илләрдәге парнерлары да бар иде, алар фабриканы яңа җиһазлар белән тәэмин итә. 

"Бумажник" сәламәтләндерү лагере территориясендә предприятие хезмәткәрләре һәм аларның балалары өчен бәйрәм оештырылды. Кунаклар үзешчән сәнгать концертын карадылар, мини-Сабантуйда катнаштылар. 

Татарстандагы бердәнбер халык предприятисе коллективын котлап, Фәрит Мөхәммәтшин "КАМАЗ" төзелеше белән картон комбинаты төзелешенең бергә баруын искә төшерде. Комбинатның уңышлы эшләп китүендә аның беренче директоры Сергей Титовның ролен билгеләп үтте. 

"Хөрмәтле дуслар, ветераннар, комбинат эшчеләре, кунаклар! Татарстан җитәкчелеге исеменнән барыгызны да комбинатның 35 еллыгы белән котлыйм! Сезнең беренче җитәкчегез Сергей Павлович Титов көндәшле көрәш барганда күп эш башкарды. Ул уйланылганның барысын да чынга ашырды. Сез Россиядә беренче халык предприятиесе. Бүген комбинат югары нәтиҗәләргә иреште, номенклатурасын киңәйтә, производствоны камилләштерә", - диде Фәрит Мөхәммәтшин. 

Аннары Татарстан парламенты җитәкчесе комбинат коллективына республика Президенты Рөстәм Миңнехановның Рәхмәт хатын һәм хезмәт алдынгыларына дәүләт бүләкләре тапшырды. 

Чаллы Катыргы-кәгазь комбинаты Россиянең целлюлоза-кәгазь сәнәгатенең иң эре предприятиеләре унлыгына керә һәм Чаллының икенче бюджет предприятиесе булып тора. Комбинатның милекчеләре - коллектив, акцияләрнең 100 проценты хезмәткәрләрендә. Фабрика бөтен Россиядән китерелгән икенчел чимал белән генә эшли. Ел саен биредә 300 мең тонна макулатура эшкәртелә, нәтиҗәдә миллионнан артык агач киселмичә кала. 

Комбинатка 1981 елның 15 июнендә нигез салынган. 2011 елның сентябренә кадәр аны Сергей Титов җитәкләгән. 2011 елның октябреннән - 2015 елның июленә кадәр генераль директоры Владимир Бестолков. 2015 елның сентябрендә Андрей Фомичев генераль директор итеп сайланган.
● 13 июньдә  ТР Дәүләт Советы Рәисе, Европа Советы Җирле һәм төбәк хакимиятләре конгрессының Актуаль мәсьәләләр буенча комитеты рәисе Фәрит Мөхәммәтшин Страсбургта Конгресс бюросы утырышында чыгыш ясап,Якын Көнчыгыш һәм Төньяк Африка илләрендәге былтыргы миграция күләмен прецедент дип атады. 

"Бу качакларның үзләре, шулай ук аларны кабул итүче дәүләтләрнең гражданнары өчен дә шулай, - дип ассызыклады Мөхәммәтшин. - Беренче чиратта бу хәл итәргә кирәкле күренеш белән муниципалитетлар очрашты. Вәзгыятьне анализлау, җирле һәм төбәк хакимиятләре өчен төгәл чаралар тәкъдим итү вакыты җитте". 

Европа Советы Җирле һәм төбәк хакимиятләре конгрессының барлык парламент структуралары катнашында диярлек узган утырышында миграция сәясәте мәсьәләләре каралды. 

2015 елда Европага миграция агымы арту берничә ел алданрак килгән һәм бүген үзләре яшәгән илләрнең тормышында актив катнашучы мигрантларга да тискәре йогынты ясый. Комитетның чираттагы утырышының көн үзәгенә Европа дәүләтләрендәге чегәннәр вәзгыяте, шәһәрләрдә һәм төбәкләрдә радикальләшүгә каршы көрәш темалары куелган. 

ТР Дәүләт Советы Рәисе искәрткәнчә, "Кабул итүдән интеграциягә: миграция процессында җирле хакимиятнең роле" доклады проекты өстендә эшләү кысаларында мартта узган утырышта Актуаль мәсьәләләр буенча комитет тарафыннан экспертлар һәм Хөкүмәтнеке булмаган оешмалар вәкилләре катнашында эшче төркем оештырылган. 

15 июньдә Европа Советы Җирле һәм төбәк хакимиятләре конгрессының Актуаль мәсьәләләр буенча комитет утырышында җирле хакимиятнең миграция процессында роле турында сүз барачак. Утырышны Фәрит Мөхәммәтшин үткәрә.
● 15 июньдә  Законлылык һәм хокук тәртибе комитеты үзенең язгы сессиядәге соңгы утырышын уздырды. Аның эшендә комитет әгъзаларыннан тыш КПРФ фракциясе әгъзасы Александр Комисаров, Татарстанда Кеше хокуклары буенча вәкаләтле вәкил Сәрия Сабурская, ТР Юстиция министры беренче урынбасары Рөстәм Заһидуллин, Эчке эшләр министрлыгы һәм Прокуратура вәкилләре катнашты. Утырышны комитет рәисе Шакир Яһудин алып барды.

Көн тәртибендәге беренче сорау буенча чыгыш ясап, Лаеш районы башкарма комитеты җитәкчесе Михаил Фадеев районда тәртип сагын тәэмин итү һәм җинаятьчелекне кисәтү буенча Татарстан законнарының үтәлеше турында мәгълүмат бирде. Ул 2015 елның ноябрендә парламент комитетының Лаешта үткән утырышында кабул ителгән карар үтәлеше турында сөйләде. 

Лаеш районы вәкиленең чыгышы буенча фикер алышуларда депутатлар Илдар Шамилов, Разыя Садыйкова, Лотфулла Шәфигуллин, Рафил Ногманов катнаштылар. Комитет рәисе Шакир Яһудин, теманы йомгаклап, Лаеш районында җинаятьчелеккә каршы шактый эш башкарылганын билгеләп үтте. Шул ук вакытта әлеге сорауны контрольдән төшермәскә дигән тәкъдим кертте. 

Тагын бер мәгълүматны комитет утырышында ТР Иҗтимагый палатасы әгъзасы, парламент комитетының Экспертлар советы рәисе Валентин Паймухин бирде. Ул советның максатлары һәм эш планнары турында сөйләде. 

Утырышта комитетның беренче яртыеллыкта эшчәнлеге һәм өченче кварталга эш планы да каралды.
● 17 июньдә  ТР Дәүләт Советының Бюджет, салымнар һәм финанслар комитеты утырышында "2016 елга Татарстан Республикасы бюджеты турында"гы ТР Законына үзгәрешләр кертү турында"гы ТР законы проекты буенча фикер алыштылар. Татарстан бюджеты 14 млрд 252 млн сумга артырга, шул ук вакытта керем өлеше 174 млрд 851 млн сум тәшкил итәргә тиеш, ә чыгым - 184 млрд 131 млн сум. 5 млрд 833 млн сумнан аз гына ким бюджет дефициты 9 млрд 280 млн сумнан артыкка үсәчәк. 

Утырышта ТР финанслар министры Радик Гайзатуллин чыгыш ясады. Аның сүзләренчә, Татарстан бюджетының керем өлеше, нигездә, түләүсез керемнәр исәбенә артачак. Аның күләме - 11 млрд 861 млн сум. Сүз субсидия, субвенция, бюджетара трансфертлар, федераль һәм төбәк бюджеттан бүлеп бирелгән акча турында бара.

Иң зур сумма авыл хуҗалыгына дәүләт ярдәме күрсәтү өчен биреләчәк. Бу тармакка 6 млрд 761 млн сум туры килә. Юл хуҗалыгы өлкәсендә төбәк прогарммаларын чынга ашыруга өстәмә 1,644 млрд сум бүленеп биреләчәк. Тагын 322 млн сумга якын социаль мөһим авыл объектларына илтә торган урыннарга каты өслекле юллар салу һәм реконструкцияләүгә билгеләнгән. Чаллы сәнәгать зонасында гомуми файдаланылыш өчен юл инфраструкрасы булдыруга 218 млн сум юнәлдереләчәк.

Аерым категория гражданнарны дару препаратлары белән тәэмин итүгә 959 млн сум бүлеп бирелә. Торак төзелеше программасын стимуллаштыру өчен өстәмә рәвештә 460 млн сумнан артык акча бүленә, тагын 341 млн - авария хәлендәге йортларда яшәүчеләрне күчерү өчен. 299 млн сум - хезмәт базарындагы киеренкелекне киметүгә.

ТР Законы проекты комиссия тарафыннан хупланды. Дәүләт Советының чираттагы сессиясендә аны депутатларга беренче яки өченче укылышта кабул итәргә тәкъдим ителәчәк.
● 20 июньдә  Татарстан Дәүләт Советының мәгариф, мәдәният, фән һәм милли мәсьәләләр комитеты утырышында милли мәгариф концепциясе үсеше хакында фикер алыштылар. Доклад белән республика мәгариф һәм фән министры урынбасары Илдар Мөхәммәтов чыгыш ясады. 

Әлеге концепция милли мәгарифне үстерү өлкәсендә стратегик документ булып санала. Күпмилләтле республикада милли мәгариф системасының нинди юнәлешләрдә үсүе, принциплары һәм гомуми юнәлешләре әлеге документта чагылыш тапкан. 

Илдар Мөхәммәтов искәртеп узганча, милли мәгариф системасы республикада күптәннән формалашкан. Концепциядә исә аны камилләштерү күздә тотыла. Идарә системасының нәтиҗәлелеген арттыру, мәгариф системасының эчтәлеген камилләштерү, белем бирү оешмалары челтәрләрен үстерү, ресурслар белән тәэмин итүне методологик яктан баету планлаштырыла. 

“Концепциянең нәтиҗәсе буларак, без туган телгә, Татарстанда яшәүче халыкларның халыкның тарихи һәм мәдәни мирасына мәхәббәт уятуны, туган телне өйрәнү һәм аралашуны күрәбез. Милли мәгариф концепциясен кабул итеп, тормышка ашыру, һичшиксез, аның нәтиҗәле үсешенә нигез булып торачак”, - диде министр урынбасары. 

Әлеге концепцияне булдыруда зур өлеш керткән Татарстан Президентының социаль мәсьәләләр буенча урынбасары Ләйлә Фазлыева сүзләренә караганда, Президент Аппаратында документны тулысынча караячаклар һәм бераз кыскартачаклар. Ләйлә Фазлыева татар телендә белем бирә торган педагоглар әзерләү буенча чишеләсе мәсьәләләр булуын, физика, химия һ.б. төгәл фәннәрне киләчәктә татар телендә укыта алачак студентларга стипендияләр түләү мөмкинлеген карауны билгеләп үтте. 

Комитет җитәкчесе Разил Вәлиев бу уңайдан үз фикерен җиткерде. 

 “Әмма концепция үзеннән-үзе эшләп китми, аны эшләтү механизмы кирәк. Аның бер кимчелеге дә бар: монда укытучыларга урын аз бирелгән, аларга игътибарны арттырырга кирәк. Әллә нинди дәреслекләр язсаң да, әллә нинди мәктәпләр төзесәң дә, әзерлекле укытучыны бирә алмыйбыз икән, бөтен кылган гамәлләребез буш”, - дигән нәтиҗә ясады комитет җитәкчесе Разил Вәлиев. 

Чыгыштан соң, утырышта катнашкан республика парламенты җитәкчесе Римма Ратникова урынбасарга сорау бирде: “Күптән түгел республиканың Язучылар берлеге корылтае булды, әмма сезнең министрлыктан анда берәү дә катнашмады. Анда бик җитди мәсьәләләр күтәрелде. Шунда язучыларның берсе: “Милли мәгариф системасын юкка чыгардыгыз, кайчан сез аны безгә кайтарасыз?” - дигән сорау бирде. Аңа ничек җавап бирер идегез?” 

“Татар милләте язмышы өчен җаны-тәне белән армый-талмый эшләп йөргән кешеләр бу мәсьәләне һәрвакыт күтәрәләр. Бу табигый процесс, ләкин ул күпмедер дәрәҗәдә тема популяр булганга күтәрелә. Милли мәгариф юкка чыкмаган һәм бетәргә җыенмый да”, - дип җавап кайтарды Илдар Мөхәммәтов. Аның әйтүенчә, милли мәгариф өлкәсендә идарә системасы эшли, мәгариф учреждениеләре челтәре гамәлдә. Татарстанда 785 татар мәктәбе бар. Урынбасар аларның кайберләре башлангыч, кайберләре урта булуын да билгеләп үтте. Ул мәктәпләр туган телне укыта торган педагоглар белән 100 процент тәэмин ителгән булуын искәртте. “Фәнни методик яктан да шактый зур эш башкарылган. Мәктәпләр үзләре җибәргән гаризалар буенча дәреслекләр белән тулысынча тәэмин ителә. Федераль исемлеккә генә дә безнең 64 дәреслек кертелгән, тагын 24се рецензия алды. Башка бер халыкның да мондый дәреслеге юк”, - диде министр урынбасары. 

Ул Татарстан Мәгариф һәм фән министрлыгының язучылар белән тыгыз элемтәдә торуын һәм хезмәттәшлек итүен әйтте. “Без язучыларның үзләренә еш мөрәҗәгать итәбез. Соңгы елларда алар мәктәпләргә бик сирәк чыга”, - диде Илдар Мөхәммәтов. 

Римма Ратникова исә язучыларга мәгълүмат җитмәвен билгеләп үтте. 

Урынбасар язучылар белән элемтәләрне ныгытырга вәгъдә бирде. 

Утырышта  Теләче районының Алан, Олы Мишә, Югары Кибәхуҗа урта мәктәпләрен тугызъеллыкка калдыру һәм Лесной, Шармаш тугызъеллык мәктәпләрен башлангыч итү хакында матбугатта яңгыраган мәсьәләне дә күтәрделәр. 

Республика мәгариф һәм фән министры урынбасары Илдар Мөхәммәтов бу уңайдан аңлатма бирде. 

 “Республикада киләсе уку елында мәктәпләре оптимальләштерү шаукымына эләккән 10 район бар. Алар финанс органнары таләбе буенча, урта мәктәптән төп мәктәпкә күчерелә. Теләчедә 3 мәктәп оптимальләштерүгә эләгә. Пәнҗешәмбе көнне бу уңайдан Энгель Фәттахов район башлыклары белән җыелыш уздырачак”, -диде ул. Аның сүзләренчә, мәктәпләрне берләштергәндә милли статус югала икән, андый оптимальләштерү гамәлгә ашырылмый. Бу татар мәктәпләренә генә түгел, мари, мордва, удмурт, чуваш мәктәпләренә дә кагыла. 

Комитет җитәкчесе Разил Вәлиев авылларда мәктәпләр ябылганда, җирле халык фикерен дә исәпкә алырга кирәклеген билгеләп үтте. Аның әйтүенчә, укучылар саны сиксәннән ким түгел икән, бу мәктәпләр сакланырга тиеш. "Алан мәктәбендә 82 укучы бар. Мәктәпләр канун бозып үзгәртелергә тиеш түгел", - диде депутат.
● 20 июньдә  ТР Дәүләт Советының Экология, табигатьтән файдалану, агросәнәгать һәм азык-төлек сәясәте комитеты утырышы булды. Анда ТР Премьер-министры урынбасары - ТР авыл хуҗалыгы һәм азык-төлек министры Марат Әхмәтов, Татарстанда ел саен авыл хуҗалыгы техникасына запас частьлар алу чыгымнары 3,5 млрд сум, дип хәбәр итте. 

Марат Әхмәтов әйтүенчә, Татарстан агросәнәгать комплексын техник һәм технологик модернизацияләү өчен 2014-2016 елларда республика бюджетыннан 2 млрд сум чамасы акча бүлеп бирелгән. Шушы өч елда "2013-2020 елларда авыл хуҗалыгын үстерү һәм авыл хуҗалыгы продукциясе, чимал һәм азык-төлек базарын көйләү" дәүләт программасын чынга ашыру чорында 1097 трактор, 365 ашлык суктыру, 146 терлек азыгын әзерләү комбайннары һәм башка кече техника, җиһазлар алынган. 

"Соңгы елларда бәяләр арту һәм безнең товар җитештерүчеләрнең сатып алу мөмкинлекләре кимү сәбәпле, яңа техника сатып алу 2 тапкыр, ә кайбер күрсәткечләр буенча 3 тапкыр кимеде", - диде М.Әхмәтов. 

Хәзер республикада авыл хуҗалыгы техникасын һәм җиһазларын 13 оешма җитештерә. Алар арасында - «Агромастер», «Кузембетьевский РМЗ», «Чистопольские семена», «Татагрохимсервис» АҖ, «Казаньсельмаш», «Буа машина төзү заводы», «Хараша», «Казан сугару техникасы заводы», «АгроИдея», «Төхвәтуллин Д.И.», «Агровет». Шулай ук чит ил компанияләре белән уртак җитештерү мәйданнары да бар. 

"Швециянең «ДеЛаваль» һәм Беларусьның «Унибокс» компанияләре белән Татарстанда «Карусель» заманча саву залларын җитештерү булдыру буенча сөйләшүләр алып барыла, - диде вице-премьер. ТР агросәнәгать комплексында 800 гә якын чит ил тракторы исәпләнә, авыл хуҗалыгы машиналарының 30 проценты чит илнеке яки Россиядә җыелган. 2015 ел башыннан, валюта курсы кинәт үсү сәбәпле, бөтен чит илләр техникасына һәм запас частьларга бәя артты. Шул сәбәпле, республика оешмаларында запас частьлар ясау буенча эшлиләр", - диде министр. 

Марат Әхмәтов белдергәнчә, импорт товарны үзебезнекенә алыштыру эшчәнлеге башлангач, Татарстан оешмалырында 2 меңнән артык чит ил техникалары детальләрен җитештерү һәм ремонтланау алымнары үзләштерелгән. "Аларны сатып алу бәяләре 1,5-2 тапкыр, ремонтлау бәяләре - 5-6 тапкырга арзанрак. Шулай ук заманча тракторларның һәм комбайннарның ягулык аппаратларын һәм гидросистемаларын, электрон системаларны һәм идарә блокларын капиталь ремонтлау үзләштерелгән", - дип билгеләп үтте ул. 

Хәзер чит ил авыл хуҗалыгы техникалары өчен запас частьлар җитештерү белән «Спецтехника-Әлмәт», «Гидросервис», «Агропласт», «Агровет», «СтандартПродМашСервис», «Буа машина төзү завод», «Теплообменник», «НПО Рифэк», «Лидер», СПЦ «Ресурс», «ФинАгроТрейд», «МТК – Ак Барс» кебек предприятиеләр шөгыльләнә. 

Министр сүзләренә караганда, бу предприятиеләр төрле катлаулылыктагы детальләрне ремонтлый ала. Алар бер үк вакытта техника детальләрен һәм узелларын камилләштерә, сыйфатын яхшырталар, ныгыталар.
● 21 июньдә  Арча муниципаль районында Татарстан Дәүләт Советы Президиумының күчмә утырышы узды. Анда депутатлар республикада туризм тармагын, авыл туризмын үстерү мәсьәләләрен карадылар һәм парламентның чираттагы уникенче утырышы булачак көн тәганләнде. 

Пленар утырышка кадәр депутатлар Биектау һәм Арча районнарының туристик объектларында булды. 

Президиум вәкилләре Биектау районының Ямаширмә авылындагы Габделәхмәт Котдусов фермер утары белән танышты. "Котдусовның фермерлык утары" тәвә кошлары фермасы 2010 елда оешкан. Хәзер анда Африканың кара тәвәсен һәм Австралиянең эму кошларын үрчетү белән шөгыльләнәләр, туристлар өчен экскурсияләр уздыралар. 

Шулай ук депутатларга Иске Казан дәүләт тарих, мәдәният һәм табигый музей-тыюлыгын күрсәттеләр. Биектауның Камай, Рус Урматы һәм Татар Әйшәсе авылларыннан ерак түгел урнашкан музей-тыюлыкта беренче общиналар, башлангыч һәм азаккы урта гасырлар тарихи-археологик һәм архитектур истәлек-һәйкәлләр, ХХ гасыр башында ясалган агач эшләнмәләр үрнәкләрен күрергә мөмкин. Алар арасында мамонт тешен, борынгы каберташларны, б.э.ның I меңьеллыгы башындагы көзге һ.б. экспонатлар бар. 

Музей-тыюлыкка 1992 елда нигез салынган. Анда һәрдаим яңа объектлар төзелә. Мисал өчен, туристларның ихтыяҗын канәгатьтләндерү максатыннан, музей-тыюлык территориясендәге чәйханәгә өстәп, татар чәе театры төзергә телиләр. Аның проекты әзерләнгән һәм киләчәктә биредә татар милли ашлары әзерләнә торган чәйханә булачак. Туристлар өчен үләннәрдән татар чәе пешерү, кунакларны аның тарихы белән таныштыру күзлә тотыла. 

Арчада Президиум әгъзалары бөек шагырь Габдулла Тукай эзләре буйлап йөрде. Алар Кушлавыч авылында урнашкан Сәгъди абзый йортында булды, Габдулла Тукайның Яңа Кырлайдагы әдәби-мемориаль музей комплексын карады, Габдулла Тукай һәйкәленә чәчәкләр салды. 

Парламент Президиуымының Арчада узган күчмә утырышында Дәүләт Советының XIX утырышы узачак көн тәгаенләнде. Депутатлар утырышка 28 июньдә җыйналачак. 

Президиум утырышында киләсе сессиясенә чыгарылачак мәсьәләләр каралды. XIX утырышның көн тәртибенә 27 мәсьәлә чыгару ниятләнә. Алар арасында "Татарстан Республикасында ветеринария эше турында"гы ТР законына үзгәрешләр кертү хакында 219- 5 нче номерлы закон проекты, "Татарстан Республикасындагы мәдәни мирас объектлары турында"гы ТР законына үзгәрешләр кертү хакында закон проекты, "Татарстан Республикасының 2016 елга бюджеты турында"гы ТР законына үзгәрешләр кертү хакында закон проекты һ.б. закон проектлары, инициативалары бар. Аларның 16 сы - Татарстанныкы, калганнары федераль закон проектлары һәм инициативалары. Бу хакта утырышта парламент Cекретары Лилия Маврина хәбәр итте. 

Президиум утырышында Татарстанда туризм үсеше мәсьәләсе дә каралды. Республикада бу өлкә үсеше һәм кыенлыклары белән Татарстанның Туризм буенча дәүләт комитеты җитәкчесе Сергей Иванов таныштырды.

Сергей Иванов һз чыгышында балалар ялын оештыруның документларын электрон юл белән генә дә рәсмиләштереп булуы хакында белдерде. Бу гамәл Татарстан Мәгариф һәм фән, Мәгълүматлаштыру һәм элемтә министрлыклары белән берлектә, республиканың Туризм буенча дәүләт комитеты тарафыннан тест режимында башкарыла. 

Сергей Иванов әйтүенчә, бу укытучылар өчен дә, ата-аналар комитеты өчен дә җайлы һәм тиз эшләнә. Тест режимы 1 ай дәвам итәчәк, ул уңышлы дип табылган очракта, балалар ялы белән бәйле документларны электрон юл аша рәсмиләштерүне гамәлгә кертү ниятләнә. 

Утырышта Арча районының туристик мөмкинлекләре хакында да сөйләштеләр. Бу хакта Арча районы башлыгы Илшат Нуриев Казансу елгасы яр буйлап экскурсия оештыру идеясе турында сөйләде. Аның маршрутында Парк һәм скверлар елы кысаларында төзекләндерелгән парклар да бар. 

Чыгышларга Дәүләт Советы Рәисе Фәрит Мөхәммәтшин нәтиҗә ясады. "Татарстан бик үзенчәлекле республика. Су ресурсларын гына алыйк. Су транспорты йөри торган 5 елгасы булган тагын берәр субъект бармы. Идел, Кама, Зөя, Агыйдел һ.б. Президент инициативасы белән яңартыла торган күпме күлләребез бар. Алар туристлар, гомумән, республика тормышы өчен яраклы хәлгә китерелә,- диде ул. - Су туризмын үстерү буенча уйларга кирәк. Нефтьчеләрне генә алыйк. Алар Татарстанда нефть чыгару ничек башланганы турында музей ачкан, ул - уникаль. Сәнәгать туризмы, авыл хуҗалыгы туризмы, социаль туризм... Олы яшьтәге кешеләр һәм балалар өчен туризм. Аеруча студентлар өчен туризм юнәлешен үстерергә кирәк. Сувенирлар индустриясе, хезмәт күрсәтү, ашату - цивилизацияле дәүләтләрдә кабул ителгән барлык заманча шартлар да Татарстанда тудырылырга тиеш", - дигән максат куйды парламент җитәкчесе. 

Аның фикеренчә, туристларны җәлеп итәр өчен республикада барлык мөмкинлекләр дә бар. "Моннан 15 еллап элек, чит илгә беренче тапкыр ял итәргә баргач, безгә Троя атын күрсәттеләр. Аның хакында 1,5 сәгать сөйләп, Трояны яулап алганда нинди роль уйнавын аңлаттылар. Безгә бер нәрсә уйлап табасы да юк, үзебездә бар да бар. Аларның кыяфәтен генә яхшыртасы",- диде Фәрит Мөхәммәтшин. 

Ул шулай ук игътибарны юлларны төзекләндерүгә юнәлтергә кирәклеген билгеләп үтте. "Бу - дәүләт бурычы һәм муниципалитетларның моны башкарып чыгу мөмкинлеге бар. Кунакханәләр төзүдә хосусый-дәүләти партнерлык ярдәм итә ала", - дип нәтиҗә ясады ул.
● 22 июньдә  22 июнь - моннан 75 ел элек кешелек тарихында иң дәһшәтле сугыш – икенче Бөтендөнья сугышы башланган көн. Бу, Хәтер һәм хәсрәт көнендә, Казанның Җиңү паркында Бөек Җиңү көнен якынайткан каһарманнарны искә алу митингы узды. 

Дүрт ел дәвам иткән сугыш Җиңү белән тәмамланса да, сугыш башланган көн илебездә Хәтер һәм хәсрәт көне булып, ел саен билгеләп үтелә. Татарстан башкаласы Казанның Җиңү паркында үткәрелгән митингка Бөек Ватан сугышы ветераннары, тыл хезмәтчәннәре, мәктәп укучылары җыелды. Татарстан Дәүләт Советы Рәисе Фәрит Мөхәммәтшин митингны ачып, 22 июнь безнең илебез өчен олы фаҗига һәм бөек батырлык көне дә булуын ассызыклады.

– 1418 көнгә сузылган, бик күп кешеләрнең гомерен өзгән, матди зыян салган сугыш халкыбызның туган илгә тугрылыгын, фидакарьлеген бөтен дөньяга күрсәтте. Бер илнең дә шул кадәр зур сынауларга дучар ителгәне юк иде. Татарстаннан Бөек Ватан сугышында 700 мең кеше фронтка китә, бу – бөтен республика халкының чиреге. 350 мең кеше яу кырларында башын сала. Безнең 200 якташыбыз батырлыклары өчен Бөек Ватан сугышы Герое исеменә лаек була. Советлар Союзы Геройлары Муса Җәлил, Петр Гаврилов, Михаил Девятаев, Мәгубә Сыртланова, Газинур Гафиятуллин, Гани Сафиуллин кебек атаклы каһарманнар – безнең горурлыгыбыз. Сугыш елларында Татарстанга башка төбәкләрдән 70ләп эре сәнәгать предприятиесе күчерелә, безнең җирлектә 600 төрле хәрби кирәк-яраклар җитештерелә, ул вакытта чыккан һәр алтынчы очкыч Казанда ясалган, – дип сөйләде Фәрит Мөхәммәтшин. Татарстан парламенты рәисе сугыш ветераннары, тыл хезмәтчәннәренең сафы елдан-ел сирәгәя баруына кызганыч белдереп, яшь буын бүгенгедәй һәрвакыт 22 июнь көнне мәңгелек утка чәчәкләр алып киләчәгенә шикләнмәвен әйтте.  

Бүгенге көндә Татарстанда Советлар Союзы Герое исемен йөртүче бер 90 яшьлек Борис Кузнецов кына калды. Митингта ул да сүз алды: “22 июнь кайгы көне булса да, бу көнне бәйрәм кебек куанырга да ярый, чөнки без бөтен дөньяны фашизм афәтеннән коткардык”, – дип Герой һәлак булганнарның, вафатларның рухы тыныч булсын, ә олы яшьтәге ветераннарга исәнлек-саулык теләде. 

“Гомумроссия халык фронты” иҗтимагый хәркәтенең Татарстан төбәк бүлеге рәистәше Игорь Бикеев 22 июнь киләчәк буыннарга ирекле тормыш тәэмин иткән каһарманнарыбызны искә алу, аларның батырлыгы алдында баш ию көне булуын ассызыклады. “Без әби-бабайларыбыз гомерләре бәрабәренә сакланган илдә яшибез, югыйсә, бу ил инде бүтән булмас иде. Безнең ватанпәрвәр халкыбыз һәрвакыт үзенең казанышлары белән горурланды һәм горурланачак”, – диде Игорь Бикеев. 

Сугышта башын салганнарны, яу кырында алган яралардан туган иленә кайткач вафат булганнарны митингта катнашучылар бер минутлык тынлык белән искә алды. Укучылар Җиңү паркы өстенә күккә шарлар очырды. Дан мемориалындагы мәңгелек утка парламент депутатлары, министрлык вәкилләре, ветераннар белән берлектә яшьләр дә бик күп чәчәкләр куйды.
● 22 июньдә  ТР Дәүләт Советының Экология, табигатьтән файдалану, агросәнәгать һәм азык-төлек сәясәте комитеты рәисе Таһир Һадиев, аның урынбасары Ринат Гайзатуллин, ТР Хайваннар дөньясы объектларын саклау һәм файдалану идарәсе башлыгы урынбасары Юрий Матвеев журналистлар өчен матбугат конференциясе уздырдылар. Анда “Уылдык” операциясенең йомгаклары игълан ителде.

Таһир Һадиев сүзләренчә, Татарстандагы кебек су белән бәйле бай биоресурслар Идел буе регионнарының башка берсендә дә юк. Ул, әлеге мөмкинлекне саклап калырга, ишәйтергә һәм тулырак кулланырга кирәк, дип белдерде. Биологик ресурсларны саклау юлларының берсе – браконьерларга каршы көрәш. 15 апрельдән 15 июньгә кадәр дәвам иткән "Уылдык" операциясе барышында 1663 кеше административ җаваплылыкка тартылган. Операция барышында Чистай, Әлмәт, Яшел Үзән районнары аеруча активлык күрсәткән. Комитет рәисе Югары Ослан, Алабуга, Кама Тамагы, Зәй районнарын браконьерлык проблемасына битараф калучылар дип атады. ТР Хайваннар дөньясы объектларын саклау һәм файдалану идарәсенә ярдәм йөзеннән, республика Хөкүмәте алты моторлы көймә һәм ике катер сатып алды, диде спикер. 

Таһир Һадиев белдергәнчә, рейдлар вакытында браконьерлар идарә хезмәткәрләренә катгый каршылык күрсәтә. ТРның Спас районында хезмәткәрләргә утлы коралдан да атканнар. "Ни кызганыч, браконьерлыкка каршы Эчке эшләр министрлыгы һәм безнең идарә генә шөгыльләнсә, мәсьәлә акрын һәм авыр хәл ителәчәк. Татарстан зур су ресурсларына ия. Идел буе Федераль округындагы бер генә субъектта да бу кадәр су ресурсы юк. Проблема фән, башкарма хакимият, төрле министрлыклар катнашында комплекслы рәвештә хәл ителергә тиеш", - дип билгеләп үтте ул. 

Юрий Матвеев операция барышында 1663 кешенең административ җаваплылыкка тартылуын әйтте. Браконьерлык фактлары буенча 34 җинаять эше ачылган, гомум озынлыгы 300 км тәшкил иткән 3115 ятьмә алынган. Чагыштыру өчен - Казаннан Актанышка кадәр ара 310 км. ТР муниципаль районнары административ комиссияләре дә актив катнашкан һәм законсыз рәвештә балык һәм ятьмә сату урыннарын ачыклау һәм моңа чик кую эшләрен башкарган. Алар тырышлыгы белән Яшел Үзән һәм Чистай районнарында 53 кеше административ җаваплыыкка тартылган. Операциядә квадракоптерлар да катнашкан. Полиция хезмәткәрләре 400дән артык закон бозуга чик куйган.
● 23 июньдә  ТР Дәүләт Советы Рәисе Фәрит Мөхәммәтшин бүген Владимирда ачылган "Россиянең тарихи-мәдәни мирасы" VI парламент форумында катнашты. 

Форумның темасы түбәндәгечә: "Мирас, кыйммәтләр, гореф-гадәтләр: киләчәккә караш". Пленар утырышны РФ Федерация Советы Рәисе Валентина Матвиенко ачты. Ул Россия Президенты Влдаимир Путинның сәламләү хатын укыды, шулай ук форумның тарихи-мәдәни мирасны саклап калу проблемаларын хәл итүдәге әһәмиятен билгеләп үтте. 

"Ни үкенеч, бүгенгә кадәр матди булмаган мәдәни мирасны саклап калуны закон белән тәэмин итү турындагы мәсьәлә хәл ителмәгән. Халык җырлары һәм биюләре, әкиятләре һәм гореф-гадәтләре, сәнгати кәсепчелек - бүген популярлаштыруга гына түгел, ә дәүләт тарафыннан саклануга да мохтаҗ", - дип билгеләп үтте Валентина  Матвиенко. 

ТР Дәүләт Советы Рәисе Фәрит Мөхәммәтшин сәламләү сүзе белән чыгыш ясады. 

Республика парламенты башлыгы бүген тарихи-мәдәни мирасны саклап калу мәсьәләләренең иң югары дәрәҗәдә күтәрелүен зур адым дип атады. Татарстан - Россия һәм дөнья культурасының алтын фондына кертергә лаек үзенчәлекле мәдәни мирас объектларына бай төбәк. Бу Казан Кремле, Болгар һәм Зөя, бай тарихлы кечкенә шәһәрләр - Алабуга һәм Чистай, башка тарихи җирлекләр, дип билгеләп үтте ул. 

Фәрит Мөхәммәтшин хезмәттәшләренең игътибарын матди булмаган рухи мирасны саклап калу процессындагы ике проблемага юнәлтте - урбанизация һәм глобализация. Кешеләрнең шәһәрләргә күчүе милли һәм тел үзенчәлеген юкка чыгара. 

Ул әлеге проблемалар турында тәфсилләбрәк пленар утырыш алдыннан булган "Традицияләр" секциясе утырышында сөйләде. 

Татарстанда - 173 милләт һәм дөньяның төп конфессияләре гомер кичергән республикада милли мәдәният һәм телләрне, матди булмаган рухи мирасны саклау калуга зур игътибар бирелде. Бу факт бүген секция утырышында чыгыш ясаган докладчылар тарафыннан бер генә тапкыр аталмады. 

"Безнең күп милләтле Россиядә тулаем һәм Татарстанда яшәүче милләтләрнең милли традицияләре, гореф-гадәтләре, телләре күп сынауларга дучар була, - дип таныды ТР Дәүләт Советы секция утырышында чыгшы ясап. - Глабальләштерү шартларында күп нәрсә юкка чыга. Бу куркынычларга ничек каршы торырга - төп мәсьәлә әнә шул". Ул искәрткәнчә, Татарстанда дәүләт теле икәү - татар һәм рус телләре, мәктәпләрдә ике телдә укыталар. 

"Без Татарстанда тел һәм гореф-гадәтләрне саклап калу проблемасын хәл итүгә мәдәният вәкилләренең үзләрен дә тартырга кирәк дигән карарга килдек, - диде Мөхәммәтшин. - Республикада 35 милли-мәдәни берләшмәләрне берләштергән Татарстан халыклары ассамблеясы оештырылды, якшәмбе мәктәбе эшли, анда телне әлеге телдә сөйләшүчеләр укыта. Бу бик тә мөһим. Бары милли мохтариятләрнең эшчәнлеген активлаштырып кына без күп милләтле Россия халыкларының туган телләрен һәм мәдәниятләрен саклап кала алачакбыз". 

Фәрит Мөхәммәтшин әлеге юнәлештә Россия халыклар ассамблеясының җитәрлек эшләмәвен билгеләп үтте. Валентина Матвиенко пленар утырышта "әлеге мәсьәлә буенча эшләргә" кушты. 

Форум нәтиҗәләре буенча резолюция кабул ителде, ул Россия Президенты, РФ Хөкүмәте, субъектларның дәүләт хакимияте органнары, федераль министрлыклар һәм ведомстволарга җибәреләчәк.
● 23 июньдә  матбугат очрашуында ТР Дәүләт Советы Рәисе урынбасары, “Бердәм Россия” фракциясе җитәкчесе Юрий Камалтынов фракциянең үткән яртыеллыктагы эшчәнлегенә нәтиҗә ясады.

- Без халыкка якын булырга тиеш, шуңа күрә дә бикләнеп ятмыйбыз, ә урамнарга, ишегалларына чыгабыз, халык белән күрешәбез, гозерләрен тыңлыйбыз. Шуларга нигезләнеп, социаль программалар төзибез. Яз көне алдан тавыш бирүне үткәргәндә дә сайлаучылар белән күзгә-күз очрашулар шактый оештырылды. 10-15 июльдә кандидатлар теркәлү узганнан соң рәсми рәвештә агитация кампаниясе башланачак. Максатыбыз – 18 сентябрьгә билгеләнгән сайлауларга мөмкин кадәр күбрәк сайлаучы килсен һәм, әлбәттә, “Бердәм Россиия” фиркасе өчен тавыш бирсен, – диде Юрий Камалтынов. 

Республика парламентында күпчелекне тәшкил иткән “Бердәм Россия” фракциясе депутатлары узган ярты елда төп эшләре белән генә чикләнмичә, нәкъ менә булачак сайлаулар белән бәйле чараларга да көч түкте. Юрий Камалтынов журналистларга сөйләгәнчә, әйтик, Татарстанда алдан тавыш бирүне оештыру комитетындагыларның яртысы “Бердәм Россия” фракциясе депутатлары булган. Аларның бигрәк тә җирлекләрдә, үзләре сайланган районнарда халык белән очрашулар уздырганда ярдәме нык тигән. “Безнең депутатлар болай да ел дәвамында халык белән очрашып тора. Казанда “Бердәм Россия” партиясе рәисе Дмитрий Медведевның җәмәгать кабул итү бүлмәсендә һәм районнарда да һәр депутатның халыкны кабул итү өчен алдан билгеләнгән көне бар. Шунысы игътибарга лаек: кешеләрне борчыган сораулар арасында хәзер беренче урында торак-коммуналь хезмәтләр, торак белән тәэмин ителеш түгел, ә ишегалларын, юлларны төзекләндерү, әйләнә-тирәлекне яшелләндерү, уңайлыклар тудыру кебек темалар тора”, – ди Юрий Камалтынов. Быел Казандагы кабул итү бүлмәсенә – 840, ә районнарда “Бердәм Россия”дән сайланган депутатларга 940 кеше мөрәҗәгать иткән. 

- 2016 елның беренче ярты елында “Бердәм Россия” фракциясе Президиумы утырышларында көнүзәк мәсьәләләрне тикшерүдән тыш, без “Татарстан Яңа Гасыр” республика иҗтимагый хәрәкәте әгъзалары белән дә уртак биш утырыш җыйдык. Гомумән, без хәзер мөһим мәсьәләләр буенча һәрвакыт әлеге хәрәкәт белән фикер алышырга килештек, чөнки алга куйган максат-бурычларыбыз бер үк. Алга таба муниципаль берәмлекләрнең вәкаләтле органнары депутатлары белән дә бәйләнешләрне ныгытырга ниятлибез. Депутатлар берләшмәләренең республика координация советы эшчәнлеге кысаларында, киләсе елда муниципаль берәмлекләрдәге депутатларны борчыган мәсьәләләргә игътибарны арттырырга уйлыйбыз. Партиянең җирлектәге вәкилләре активлыгын көчәйтәчәкбез, – ди Юрий Камалтынов.
● 25 июньдә  Татарстан Дәүләт Советы Рәисе Фәрит Мөхәммәтшин Нурлат муниципаль районында эш сәфәрендә булды. Сәфәре кысаларында ул "Уяв" Бөтенроссия чуаш мәдәнияте милли бәйрәмендә катнашты, шулай ук аварияле торактан күчерү һәм ятимнәрне торак белән тәэмин итү программасы буенча төзелгән йортларда фатир алучыларга ачкычлар тапшырды. 

Чуаш халкын бәйрәм белән котларга РФ Дәүләт Думасы депутаты Айрат Хәйруллин, ТР Дәүләт Советы депутатлары Илгиз Салихов, Мөхәммәтвәли Хөснетдинов, Шамил Яһүдин, Ирек Шәрипов, Анастасия Исаева, Чуашстан Республикасы депутаты Николай Угаслов, Чуашстан Республикасы мәдәният министрының милли һәм архив эшләре буенча урынбасары Константин Яковлев, ике республиканың министрлык һәм ведомстволары вәкилләре килгән иде. 

Ике милләтнең дуслыгы һәм уртак тарихы турында бик күп сүзләр яңгарыды. Фәрит Мөхәммәтшин барлык җыелучыларны "Уяв-2016" белән котлады. "Һәр милләтнең теле кадерле һәм без аны саклап калырга тырышабыз. Республикабызның тугандаш халыкларының дус гаиләсендә сан буенча татар һәм руслардан соң өченче урынны чуашлар алып тора. Бу бик хезмәт сөючән һәм кунакчыл халык, алар үз гореф-гадәтләрен, мәдәниятен кадерләп саклый. Чуаш халкының милли киемнәре, алар үз телләрендә башкарган җырлар моның безнең уртак тормыш нигезе булуын аңлаучыларга тагын да зуррак хөрмәт белән карарга мәҗбүр итә. Безнең ата-бабаларыбыз шулай яшәгән! Без дә шулай яшибез! Безнең балаларыбыз һәм оныкларыбыз да Татарстан Республикасы дип аталучы җирдә дус һәм тату гомер кичерсен!", - дип билгеләп үтте ул. 

ТР Дәүләт Советы Рәисе ел саен әлеге бәйрәмгә килүче Чуашстан Республикасы делегациясенә аерым рәхмәт сүзләрен җиткерде. "Безнең халыкларның күпмилләтлелеге, күптеллелеге, күпмәдәниятлелеге - уникаль байлык, аны Татарстанда, Россиянең башка төбәкләрендәге кебек үк, саклыйлар, үстерәләр һәм яңа буынга тапшыралар", - дип белдерле Фәрит Мөхәммәтшин. 

Чуашстан Республикасы мәдәният министрының милли һәм архив эшләре буенча урынбасары Константин Яковлев җыелучыларны Чуашстан Республикасы башлыгы Михаил Игнатьев исеменнән сәламләде һәм аның мөрәҗәгатен укып узды. "Бу бәйрәм - бердәмлек, дуслык һәм татулыкның гаҗәеп үрнәге. Чуаш халкы гомер-гомергә татар халкы белән янәшә яшәгән. Бүген без һәр чуаш үзенең туган теле белән беррәттән рус, татар һәм чит телне белергә тиеш дип пропагандалыйбыз. Әгәр безнең оныкларыбыз 4 телне белсә, халкыбыз озак һәм бай гомер кичерәчәк", - дип белдерде Яковлев. 

Искәртеп узабыз: "Уяв" Нурлатта 2006 елдан бирле үткәрелә. Бәйрәм елдан-ел зурая бара, быел агда илнең төрле төбәкләреннән килгән 100ләп фольклор коллективы чыгыш ясады.
● 28 июньдә ТР Дәүләт Советының XIX утырышы булды. Сессия эшендә Татарстан Дәүләт Киңәшчесе Минтимер Шәймиев, Татарстан Премьер-министры Илдар Халиков, РФ Дәүләт Думасы депутатлары һ.б. рәсми затлар катнашты. Көн тәртибендә 41 сорау булды.

● 28 июньдә ТР Дәүләт Советы Рәисе Фәрит Мөхәммәтшин матбугат конференциясе үткәрде. Ул Дәүләт Советының 2016 елның беренче яртыеллыгындагы эшчәнлегенә нәтиҗәләр ясауга багышланды
2016 елда Татарстанның Дәүләт Советы депутатлары халык белән очрашулар уздыруга, аларны борчыган мәсьәләләр белән танышуга аеруча зур игътибар биргән. Әлеге проблемаларны хәл итү – аеруча мөһим максатлар рәтендә карала. 

- Билгеле булганча, агымдагы елда без үз алдыбызга шактый мөһим бурыч куйдык. Төп максатыбыз – закон чыгару эшчәнлеген системага салу иде. Бу – республикада тормыш дәрәҗәсен законнар нигезендә яхшыртырга ярдәм итәчәк, дип каралды. Әйтергә кирәк, бу өлкәдә шактый гына уңышларга ирештек, – дип ассызыклады Фәрит Мөхәммәтшин. 

Хәзерге вакытта республика парламенты үз алдына нинди бурычлар куя соң? Төп максат – илдәге катлаулы икътисади вәзгыятьнең халык тормышына тискәре тәэсирен булдыра алганча киметү. Федераль тарифлар арту исә халык тормышына начар йогынты ясамасын өчен шулай ук шактый зур эш башкару күздә тотыла. Аз керемле татарстанлыларга ярдәм итү, торак төзелешендә, коммуналь хуҗалык өлкәсендә тәртип урнаштыру – әлеге юнәлешләрне үз эченә алган законнарга аеруча зур игътибар биреләчәк, дип ышандырды Дәүләт Советы рәисе. 

Парламент башлыгы сүзләренә караганда, Татарстан Президенты Рөстәм Миңнеханов та Дәүләт Советы белән хезмәттәшлек итүгә, үзара хәбәрләшеп эшләүгә зур игътибар бирә. 

- Президентыбыз Дәүләт Советы утырышларын калдырмый диярлек. Әгәр дә республикабыздан читтә булмаса, һәр сессиядә катнаша. Республика Хөкүмәте дә безгә зур ярдәм күрсәтә. Кайчакларда теге яки бу мәсьәләне хәл итү юллары турында бергәләп уйлашабыз. Әйтергә кирәк, илдә катлаулы икътисади вәзгять хөкем сөргәндә бу эшчәнлекнең әһәмияте бермә-бер арта. Игътибар иткән булсагыз, 2016 елның гыйнвар-май айларында республика икътисады шактый үсеш кичерде, – дип ассызыклады Фәрит Мөхәммәтшин. 

Өстәвенә, агымдагы елда Татарстан депутатлары халык белән эшләүгә дә зур игътибар биргән. 

- Быел без комитет, президиум утырышларын халык арасында, алар катнашында уздырырга тырыштык. Районнарга, шәһәрләргә чыктык. Халык белән очрашулар уздырдык, аларны борчыган мәсьәләр турында үзара фикер алыштык. Шул рәвешле, агымдагы елда халык белән араларыбыз шактый якынайды, дип әйтә алам, – диде Дәүләт Советы рәисе. 

Тагын бер мөһим бурыч – Татарстан кануннарын федераль законнар белән тәңгәл китерү. 

- Әйтергә кирәк, республикабызда закон чыгару эшчәнлеге федераль дәрәҗә белән чагыштырганда күпкә алда бара. Кайсыбер федераль законнар бездән соң гына кабул ителә. Шуңа күрә үз кануннарыбызны федераль законнарга туры китереп җитешә алмыйбыз. Касыбер очракларда федераль законнар төбәк вәкаләтләрен дә бозып кабул ителергә мөмкин. Моның сәбәпләре төрле, билгеле. Шуңа күрә бу өлкәне җитди контрольдә тотабыз, – дип белдерде Фәрит Мөхәммәтшин.

	Дәүләт Советының унтугызынчы утырышы 


28 июньдә Татарстан Республикасының бишенче чакырылыш Дәүләт Советының унтугызынчы утырышы булды. Аның эшендә ТР Дәүләт Киңәшчесе Минтимер Шәймиев, ТР Премьер-министры Илдар Халиков, ТР Югары, Конституция судлары рәисләре, Кеше хокуклары буенча вәкаләтле Сәрия Сабурская һәм башкалар катнаштылар. 

«2016 елга Татарстан Республикасы бюджеты турында» Татарстан Республикасы Законына үзгәрешләр кертү хакында» закон проекты каралды. Аны ТР финанслар министры Радик Гайзатуллин тәкъдим итте. Закон проекты депутатлар тарафыннан хупланды һәм тулысынча кабул ителде. 

Министр әйтүенә караганда, закон проекты белән бюджетның кертемнәр өлешен 14 252,6 млн. сумга, нигездә «Кире кайтарылмый торган керемнәр» бүлеге хисабына 11 861,2 млн.сумга арттыру карала. 

«Кире кайтарылмый торган кертемнәр» бүлеген федераль бюджеттан, Татарстан Республикасы Территориаль мәҗбүри медицина иминияте фонды һәм Россия Федерациясе Пенсия фондыннан субсидияләр, субвенцияләр һәм башка бюджетара трансфертлар, дәүләт корпорациясеннән – Торак-коммуналь хуҗалыкны реформалаштыруга ярдәм фондыннан һәм «Моношәһәрләрне үстерү фонды»ннан акчалар хисабына 11 698,5 млн. сумга арттыру тәкъдим ителә һәм ул авыл хуҗалыгына дәүләт ярдәме (6 761,1 млн. сум), юл хуҗалыгы өлкәсендә региональ программаларны үтәү (1 643,8 млн.сум), гражданнарның аерым категорияләрен дарулар белән тәэмин итү (959,4 млн. сум), Россия Федерациясе субъектлары торак төзелеше программаларын кызыксындыру ( 460,3 млн.сум), 2014 – 2017 елларга һәм 2020 елга кадәр чорда авыл территорияләрен тотрыклы үстерү» федераль максатчан программасын гамәлгә ашыру (343,9 млн.сум), гражданнарны аварияле торак фондыннан күчерү (341,2 млн.сум) һәм башка көнүзәк мәсьәләләрне хәл итү өчен бүленәчәк. 

«Кире кайтарылмый торган керемнәр» бүлегендә узган еллардан калган максатчан билгеләнештәге субсидияләрне, субвенцияләрне һәм башка бюджетара трансфертларны исәпкә алырга тәкъдим ителә, федераль бюджетка керемнәр өлеше 25,1 млн. сум һәм 187,8 млн.сум күләмендә башка түләтелми торган керемнәр исәпкә алына. 

Республика бюджетының агымдагы үтәлешен исәпкә алып, салым һәм салым булмаган керемнәрне 2 391,4 млн.сумга арттыру тәкъдим ителә. 

Радик Гайзатуллин раславынча, 2016 елга Татарстан Республикасы бюджеты керемнәренең гомуми күләме 174 851,1 млн. сум, чыгымнарның гомуми күләме – 184 131,2 млн. сум,  кытлык –9 280,1 млн. сум булыр дип фаразлана. Бюджет кытлыгын финанслау чыганакларын Татарстан Республикасы бюджетының калган акчалары, акцияләр сатудан кергән акчалар һәм Татарстан Республикасы милкендәге капиталда катнашуның башка формаларыннан алынган акчалар, юридик затларга Татарстан Республикасы бюджетыннан бирелгән бюджет кредитларын кире кайтарудан алына торган акчалар, федераль бюджет кредитлары тәшкил итә. Бюджет кытлыгы финанслау чыганаклары белән тәэмин ителгән. 

Закон проектын тикшерү барышында депутатлар Рифат Ганибаев, Рафаэль Юнысов, Илшат Әминов, Разия Садыйкова, Разил Вәлиев, Артем Прокофьев, Марат Галиев һәм Альберт Хәбибуллин министрга үз сорауларын бирделәр. Закон проекты буенча өстәмә доклад белән Бюджет, салымнар һәм финанслар комитеты рәисе Леонид Якунин чыгыш ясады һәм закон проектын беренче-өченче укылышларда кабул итәргә чакырды. 

Дәүләт Советы закон прпоектын тулысынча кабул итте.
Татарстан Дәүләт Киңәшчесе Минтимер Шәймиев Дәүләт Думасы депутатларының 24 июнь көнне узган сессиядә кабул ителгән “Террорчылыкка каршы тору турында”гы законга үзгәрешләр кертүгә карата (аны Ирина Яровая тәкъдитм иткән иде) фикерен белдерде. Ул бу мәсьәләне бүген Татарстан Дәүләт Советы утырышында күтәрде. 

Закон проекты кабул ителде, әмма Дәүләт Думасының 147 депутаты моңа каршы тавыш бирде. Хәзер исә дин тотучылардан күп сораулар белән мөрәҗәгать итә, диде Дәүләт Киңәшчесе. “Законда төгәлсезлекләр, яки ачыкларга кирәк булган урыннар шактый. Җинаять Кодексына үзгәрешләр кертелгәндә, моны бигрәк тә исәпкә алырга кирәк. Закон проекты ашыгып кабул ителде, ул резонанс тудырды һәм җәмәгатьчелек тә бу хакта фикер алыша башлады”, - ди Минтимер Шәймиев. 

Мисал өчен, закон проектында, миссионерлык эше белән теркәлү узган оешмалар гына шөгыльләнә ала, диелгән. Махсус билгеләнгән урыннарда миссионерлык эше белән шөгыльләнү мөмкинлеге хакында язылган. Моны үтәмәүчеләргә 1 млн сумга кадәр штраф каралган. “Кайбер конфессияләргә бу туры килә, ә икенчеләренә юк. Мисал өчен, өйдә ничек итеп ифтар уздырырга мөмкин. Ул догадан башка үтми. Аларны кем дә булса контрольда тотарга тиешме? Контрольда тоткан очракта, ни рәвешле? Никахны ничек укырга, туганнарны кунакка ничек дәшәргә һәм дога кылырга, кеше үлгәннән соң аның өчесен, җидесен, кырыгын ничек уздырырга? Намазны да берничә тапкыр укыйлар”, - диде Минтимер Шәймиев. Ул шулай ук башка конфессия вәкилләренең дә үзенчәлекләре булуын билгеләп үтте һәм закон проектының ашыгыч рәвештә кабул ителүен кабат ассызыклап, үз фикерен җиткерде. 

“Иртәгә Закон проекты Федерация Советында каралачак. Федерация Советындагы үзебезнең вәкилгә мин закон проектын хуплаудан тыелып торырга киңәш итәр идем. Бу законны кире кагарга дигәнне аңлатмый. Вакыты җиткәч, депутатларның яңа составы аны карар. Бу законлы гамәл булачак. Безнең вәкилләр позициябезне җиткерергә тиеш дигән фикердә мин”, - диде Минтимер Шәймиев. 

Дәүләт Советы Рәисе Фәрит Мөхәммәтшин да әлеге закон проектының резонанслы булуын билгеләп үтте. “Кайбер сәбәпләр аркасында, кырыслану бара. Әлеге законның кайбер өлешләре тормыш чынбарлыгына каршы килүе безне дә сагайта”, - диде ул һәм Федерация Советы вәкилләре — Олег Морозов һәм Илдус Әхмәтҗановка парламент исеменнән Минтимер Шәймиев фикерен җиткерүне йөкләде.
“Хезмәт ветераны” исемен бирү тәртибе һәм шартлары турында”гы Татарстан Республикасы законына үзгәрешләр кертү хакында” 242-5 нче номерлы республика закон проекты 3 укылышта кабул ителде. Бу, Татарстан законын федераль закон белән тәңгәл китерү максатыннан, эшләнә. 

1 июльдән алып, “Хезмәт ветераны” исеме СССР һәм РФ орденнары һәм медальләре белән бүләкләнгән гражданнар гына түгел, Россия Президентының Мактау грамоталары һәм Рәхмәт хаталарын алучыларга да биреләчәк. 

Хезмәтендә аерым дәрәҗәләргә ирешүчеләр, ведомство билгеләре алучылар һәм кимендә бер өлкәдә 15 ел эшләүчеләргә дә “Хезмәт ветераны” исеме биреләчәк. Пенсияне билгеләү өчен хатын-кызларның 20 ел, ә ир-атларның 25 ел хезмәт стажы булу шарт. Моңа кадәр “Хезмәт ветераны” статусын алуда стажга бәйлелек юк иде.
"Сугыш чоры балалары турында” федераль закон проектын Россия Федерациясе Федераль Собраниесе Дәүләт Думасына кертү буенча Татарстан Республикасы Дәүләт Советының закон чыгару инициативасы буенча фикер алыштылар. 

Әйтергә кирәк, парламент вәкилләре бу проблеманы беренче мәртәбә генә күтәрми инде. Сугыш чоры балаларына аерым статус бирү һәм аларны билгеле бер социаль ярдәм чаралары белән тәэмин итүнең ни дәрәҗәдә мөһим булуын һәркем аңлый торгандыр, мөгаен. Мәсәлән, хәзерге вакытта Россиянең кайбер төбәкләрендә сугыш чоры балаларына ярдәм чаралары күптән инде гамәлдә: бу регионнарның һәрберсе әлеге льготалар күләмен үз мөмкинлекләреннән чыгып билгеләгән. Ә башка төбәкләрдә андый ярдәм гомумән дә юк... Бу – илебездә сугыш чоры балалары белән бәйле бердәм стандартлар һаман да булдырылмаган дигән сүз. Өстәвенә, еллар узган саен әлеге проблеманың актуальлеге арта гына бара... 

Нәкъ менә шуңа күрә Татарстанның Дәүләт Советы депутатлары Россия Дәүләт Думасына сугыш чоры балалары турында бердәм федераль закон кабул итү турындагы закон чыгару инициативасы белән мөрәҗәгать итәргә карар кылган да инде. 

Сугыш чоры балалары кемнәр? 

Ә хәзер закон проектының эчтәлегенә тукталыйк. Беренчедән, документта “сугыш чоры балалары” статусын раслау күздә тотыла. Татарстан Дәүләт Советының КПРФ фракциясе әгъзасы Артем Прокофьев сүзләренә караганда, сугыш чоры балалары – 1941-1945 елларда СССР территориясендә яшәгән, Бөек Ватан сугышы тәмамланганда 18 яше тулмаган Россия гражданнары. Әйтергә кирәк, аларның күбесе сугыш чорында өлкәннәр белән беррәттән завод һәм фабрикаларда эшләгән, колхозда хезмәт куйган. Хәзерге вакытта исә аларның күбесе инде югары яшьтә һәм ярдәмгә мохтаҗ затлар. Соңгы мәгълүматларга караганда, бүген Россиядә сугыш чоры балалары статусына ия булырга мөмкин 12 миллион кеше бар икән. 

Әлеге затларга ярдәм чараларына килгәндә исә, документ буенча сугыш чоры балаларына түбәндәге ярдәм чаралары каралырга тиеш: 

1. Сәламәтлек саклау оешмаларында ел саен махсус диспансеризация узу хокукы; 

2. Ай саен билгеле бер күләмдә акчалата ярдәм; 

3. Социаль хезмәт күрсәтү оешмаларына чиратсыз үтү мөмкинлеге. 

Елына якынча 80 миллиард сум кирәк 

Закон проекты сугыш чоры балаларына тагын бер мөмкинлек бирә. Алар әти-әниләре үлеп калган, күмелгән яки хәбәрсез югалган урынга елга бер мәртәбә бушлай барып кайта алачак. Әлеге сәфәр өчен аларга тимер юл, һава юлы яки су юлын сайлау мөмкинлеге бирелә. 

- Сугыш чоры балаларын социаль ярдәм чаралары белән тәэмин итү өчен акчаны федераль бюджеттан бүлеп бирү күздә тотыла. Компенсация бәяләренә килгәндә исә, акча күләмен Россия Хөкүмәте карары нигезендә бүләргә тәкъдим итәбез, – дип ассызыклады Артем Прокофьев. 

Соңгы фаразларга караганда, сугыш чоры балаларына ярдәм итү өчен елына якынча 80 миллиард сум акча таләп ителергә мөмкин.
Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев “ТР документларының мәҗбүри нөхсәләре турында” ТР Законының 5нче статьясына үзгәрешләр кертү турында” ТР законы проектын тәкъдим итте. Парламент документны беренче һәм өченче укылышта кабул итте.

Разил Вәлиев әлеге закон проектының федераль законга тәңгәллеген тәэмин итү максатында эшләнгәнлеген хәбәр итте. 2016 елның 1 июлендә “РФ стандартлаштыру мәсьәләләре турындагы кайбер закон актларына үзгәрешләр кертү турында” федераль закон гамәлгә кертелә. Шуңа бәйле рәвештә Татарстан законына да үзгәрешләр кертү таләп ителә.

